
✍️ಚಂದ್ರಹಾಸ ಶೆಟ್ಟಿ ಕೆ 

ಒಂಜಿ ಊರುಡೊಂಜಿ ಇಲ್ಲ್ ,ಆ ಇಲ್ಲಡ್
ಪಿದಾಯಿಡ್ ದಾಸು ಬೊಕ್ಕ ಉಲಾಯಿಡ್
ಪಾರು ಪನ್ಪಿನ ನಾಯಿಲ ಪುಚ್ಚೆಲ
ಉಪ್ಪುಂಡು. ಕುಟುಮೊಡೊಂಜಿ ಲೇಸ್
ಲಕ್ಂಡ್ ಪಂಡ್ ದ್ ಇಲ್ಲದ ಯಜಮಾನ್ರ್
ಸಂಸಾರ ಸಮೇತ ತರವಾಡ್ ಇಲ್ಲಗ್
ಪೋಪೆರ್. ಪಿದಾಯಿಡ್ ನಿಯತ್ತ್ ದ ನಾಯಿ
ದಾಸು ಉಲಾಯಿಡ್ ಬಿಂಕದ ರಾಣಿ ಪಾರು
ಉಪ್ಪುನೇರ್ದೋಸ್ಕರ ಕಂಡನೆ ಬುಡೆದಿ
ಧೈರೊಡು ಒವ್ವೆ ಚಿಂತೆ ದಾಂತೆ ಕೆಲವು ದಿನತ
ಮಟ್ಟ್ ಗ್ ಭಿನ್ನೆರಲೆಕ ಪೋಪೆರ್.
ಇಂಚಾದುಪ್ಪುನಗ ಒಂಜಿ ರಾತ್ರೆ ಹದೊಟು
ಸಿಮಗಾಳಿ ಬರ್ಸ. ಅದಿರಿನಂಚ ಸಬ್ದ
ಕೇನುಂಡು.

ದಾಸು ಬೊಕ್ಕ ಪಾರು



ಇಲ್ಲದ ಜವಾಬ್ದಾರಿ ಸಂಪೂರ್ಣ ತನ್ನ
ಪುಗೆಲ್ಡ್ ಪಾಡೊಂದಿನ ನಾಯಿಗ್ ಎಂಚೆಂಚ
ಪೊರೆಂಲ್ಡಲಾ ಕಣ್ಣ್ ಗ್ ರುಯಿನ್ಪಿ ನಿದ್ರೆ
ಪಾರಜಿ . ಪೊರೆಲ್ ಪೊರೆಲ್ ಸಾಕಾದ್ ,
ಉರುವಾದ್ ಬಾಯಂಗಾನಗ ಕುಡ ಪುಚ್ಚೆನ್
ಲೆಪ್ಪರೆ ಸುರು ಮಲ್ಪುಂಡು.. ಪಾರಕ್ಕ ಓ
ಪಾರಕ್ಕಾ ... ದಾದಾ ಮಾರಾಯ ನಿನ್ನೆಂಚಿನ
ಕುಡ ನಿನ್ನಿ ?
ಉಂದೂ ಈ ಸರ್ತಿದ ಅಟ್ಟೆಮಿ ಏಪಯ
ಪಂದ್ ನಾಯಿ ಕೇನುಂಡು .
ದಾಸು ಪಂಡಾ ಪಾರುಗು ಏಪಲಾ ಆತೆಕ್ಕಾತೆ
ನಾಯಿ ಜಲ್ಮದಾಯೆ ಪನೊಂದು ನಂಜಿ
ಮಚ್ಚರ ತೋಜಾವೊಂದೇ ಇತ್ತ್ಂಡ್
,ಅವುಲಾ ಸುಖ ನಿದ್ರೆರ್ದ್ ಅರ್ಧೊಡು 

ಆ ಸವುದೊಗು ಅಜಪ್ಪಂದ್ ಅಲ್ಕ್ ದ್ ಬೂರಿನ ನಾಯಿ
,ಇಲ್ಲದ ಸುರಕ್ಷತೆದ ಬಗ್ಗೆ ದಿಗಿಲ್ ಪುಟುದು ಕೂಡ್ಲೆ ಪುಚ್ಚೆನ್
ಲೆಪ್ಪುಂಡು . 
ಪಾರಕ್ಕಾ ಓ ಪಾರಕ್ಕಾ ಅವು ದಾದಯಾ ಇಲ್ಲದುಲಾಯಿಡ್ದ್
ಭಾರಿ ಮಲ್ಲ ಒಂಜಿ ಸವುದ ಆಂಡ್ , ದಾಲ ತೊಂದರೆ
ಇಜ್ಜತಾ ? ನುಪ್ಪು ಪಾಡ್ದಿನ ಧನಿಕುಲು ಉಪ್ಪುವೆರ್ಡ
ಮಲ್ಲೆತ್ತ್ ಜಿ , ಎಂಕ್ ಮಂಡೆ ಬೆಚ್ಚ ಆವೊಂದುಂಡು
ಮಾರಾಯ್ದೇ ,ಎಂಚಿನವು ಒಂಚೂರು ಪಿಂದೊನು
ಪನ್ಪುಂಡು . 
ಆತಾನಗ ನಿತ್ಯ ಸಬಿ ತಿಂದ್ ದಿಕ್ಕೆದಕಲ್ಲ ಮಿತ್ತ್ ಬೆಚ್ಚನೆಡ್
ಜೆಯಿದಿನ ಪುಚ್ಚೆ ಲಕ್ ದ್ ಬಚ್ಚೆಲ್ ಬುಡ್ದ್ ಇಲ್ಲೊರ್ಮೆ
ನಾಡ್ದ್ ಅವು ಗಾಳಿಗ್ ಪುಗೆ ಪಲಯಿರ್ದ್ ಒಂಜಿ ಸಾಸೇಮಿ
ಬೂರಿಣಿ ಮಾರಾಯ ,ತಿಕ್ಂಡ್ ಅಗತ್ಯೊರ್ದು ಜಾಸ್ತಿ
ದಾಲ ಮಂಡೆ ಬೆಚ್ಚ ಮಲ್ಪೊರ್ಚಿ ಈ ಜೆಪ್ಪುಲ ಪಂದ್ ಪುಚ್ಚೆ
ಜೆಪ್ಪುಂಡು . 



ಲಕ್ಕಿನಪುಚ್ಚೆಗ್ ಒಲ್ತು ತೊಡಗ್ ದ್ಂಡ್ ಪಂದ್ ಇಜ್ಜಿ .
 ಮಡೆ ನಕ್ಕು ನಾಯಿಗ್ ನಿಕ್ಕ್ ಅಟ್ಟೆಮಿ ಆಂಡ ದಾನೇ
ಗುಂಡೆಮಿ ಆಂಡ ದಾನೇ ? ನಿಕ್ಕ್ ತಿಕ್ಕುನನೇ ತಿಕ್ಕುನತಾ ಜಲ್ಮ
ಕೆಟಿನಾಯ ,ಬೀಲ ಅಡಿಕ್ ಪಾಡ್ದ್ ಜೆಪ್ಪುಂಬೆ ನಾಯಿ .
ನಿರ್ಮಲೊಡು ಜೆತ್ತ್ ಸೈಯರೆಲಾ ಇಜ್ಜಿ ಪಂದ್ ಸೆಡೆಕ್
ತೋಜಾವೊಂದು ಪುಚ್ಚೆ ಕಲೆಂಬಿದ ಮಿತ್ತ್ ಮಿತಾರುಂಡು. 
 ಮುಸುಂಟುಗು ಚೌಲಿ ನೀರ್ ತೇತಿನ ಪರಿಸ್ಥಿತಿ ಆಯಿನ
ಬಡಜೀವಿ ದಾಸು ಯಾನ್ ಈತ್ಲಾ ತಿರ್ತ್ ಬೂರ್ದಿನಾಯೆನಾ ,
ಎಂಕ್ ಈ ನಾಯಿದ ಜನ್ಮ ಬೋಡಿ‌ತ್ತ್ಂಡಾ ಪಂದ್
ಬೇಜಾರ್ಡ್ ತನ್ನ ಬಲತ್ತ ಕೈತ ಮಿತ್ತ್ ದತ್ತ ಕೆಬಿನ್ ಕೊಂಡೆ
ಮಲ್ತ್ ದೀದ್ ಕುಡ ನಿಯತ್ತ್‌ಡ್ ಇಲ್ಲ್ ಕಾಪೆರೆ ಕುಲ್ಲುಂಡು..,
ಪುಚ್ಚೆ ಕಲೆಂಬಿದ ಮಿತ್ತ್ ಪೊರ್ಲುಡೇ ಪುಲ್ಯಮುಟ್ಟ
ಜೆಪ್ಪುಂಡು. 

ನೀತಿ :ಏರೇ ಆವಡ್ ಇತಿ ಮಿತಿತ
ಉಲಯಿಯೇ ಉಪ್ಪೊಡು , ತತ್ತ್ಂಡ
ಅಪಮಾನಲ ಸಹಿಸೊನೊಡು.


